Коми Республикаын демография серпас вылӧ бура инмисны йӧзлы отсӧг сетан мераяс

Та йылысь юӧртіс Коми Республикаса Юралысьӧс вежысь Тамара Николаева Рытыв-Войвыв федеральнӧй кытшын Россияса Президентлӧн Полномочнӧй петкӧдлысь Владимир Булавинлӧн веськӧдлӧм улын  сӧвещание вылын, мый муніс Сыктывкарын. Сӧвещание вылын видлалісны, кыдзи пӧртсьӧны олӧмӧ Коми Республикаын Россия Федерацияса Президентлӧн “ода-кора тӧлысся” индӧдъяс.

Кыдзи висьталіс Тамара Николаева, республикаын кутчысьӧны демография серти бур петкӧдласъяс: чинӧ кувсьӧм, содӧ чужӧм. Сыысь ӧтдор, Комиын содӧ уна челядя семьяяслӧн лыд. 2013 во джынйын чужис 994 кага – республикаса олысьяс семьяясын коймӧд да водзӧ чужысь челядь. Тайӧ 1,2 прӧчент вылӧ унджык 2012 волӧн татшӧм жӧ кадколаст серти.

2013 вося тӧвшӧр тӧлыссянь дінмуын коймӧд да сы бӧрын челядь чужигӧн отсӧг сетӧмын нуждайтчысь семьяяслы сетсьӧ быдтӧлысся сьӧмӧн мынтӧм кагалы куим арӧс тыртӧдз. Тайӧ вося мӧд кварталӧ мынтісны 8049 шайт, коймӧд кварталын содӧ 9175 шайтӧдз. Дінмуса Юралысьлӧн Индӧд серти Коми Республикаын мынтыссьӧ коймӧд да сы бӧрын челядь чужигӧн дінмуса материнскӧй капитал 150 сюрс ыдждаӧн.

Медся тӧдчана могъяс пиысь ӧтиӧн, кутшӧмӧс олӧмӧ пӧртӧны 599 №-а Индӧд серти, лоӧ школаӧдз велӧдан учреждениеясӧ ӧчередь бырӧдӧм. Талун пӧшти 94 прӧчент вылӧ 3-сянь 7-ӧдз арлыда челядьӧс могмӧдӧма местаясӧн челядьӧс видзанінъясын. Тайӧ лыдпасыс вылынджык шӧркодьсьыс Россия Федерация серти (80,7 прӧчент) да Рытыв-Войвыв федеральнӧй кытш серти (92,9 прӧчент). Та дырйи 4 сюрсысь унджык челядьӧс абу могмӧдӧма местаясӧн школаӧдз велӧданінъясын, на пиысь 165 морт – 3-сянь 7 арӧсӧдз. 12 муниципальнӧй юкӧнын 3-сянь 7 арӧсӧдз став челядьлы сетӧма местаяс.
“Бӧръя куим воӧ республикаса Веськӧдлан котыр да меставывса асвеськӧдлан органъяс сьӧрсьӧн-бӧрсьӧн олӧмӧ пӧртісны тайӧ могсӧ. Содтӧд пыртӧма 8,5 сюрс гӧгӧр места челядьӧс видзанінъяс стрӧитӧмӧн, челядьӧс видзанінъяслысь зданиеяс бӧр бергӧдӧмӧн, выльмӧдӧмӧн да капитальнӧя дзоньталӧмӧн, уджалысь учреждениеясын нин содтӧд местаяс лӧсьӧдӧмӧн (3661 места), недыр кад кежлӧ группаяс котыртӧмӧн, асшӧр челядьӧс видзанінъяс восьтӧмӧн (3413 места)”, - юӧртіс Тамара Николаева.

2013-2015 воясын планируйтӧма пыртны нӧшта 3 сюрс места. Ӧчередь бырӧдӧм вылӧ урчитӧма 1 миллиард 200 миллион шайтысь унджык сьӧм (республикаса сьӧмкудйысь – 389 миллион шайт, небюджетнӧй сьӧмысь – 588 миллион шайт, федеральнӧй сьӧмкудйысь – 254, 5 миллион шайт). Федеральнӧй сьӧмкудйысь сьӧмсӧ лоӧ веськӧдӧма 680 места вылӧ челядьӧс 5 видзанін стрӧитӧм вылӧ да 35 места вылӧ кык объект выльмӧдӧм вылӧ. Бӧрыннас 2013 вося кӧч тӧлысь 1 лун кежлӧ челядьӧс видзанінъясын лоӧ могмӧдӧма местаясӧн 3-сянь 7-ӧдз арлыда челядьӧс - “ӧчередьын сулалысьясӧс”, 2016 во кежлӧ – 2-сянь 3 арӧсӧдз челядьӧс, а 2018 во кежлӧ – ӧчередьсӧ ставнас лоӧ бырӧдӧма.
“Социальнӧй юалӧмъяс бура олӧмӧ пӧртӧм – тайӧ критерий серти олысьяс кутасны донъявны дінмуын Веськӧдлан котырлысь уджаланногсӧ”, - кывкӧрталіс Владимир Булавин, Россияса Президентлысь “ода-кора тӧлысся” индӧдъяс бура збыльмӧдӧмлысь тӧдчанлунсӧ пасйӧмӧн.

